
					ఈ పుట అచ్చుదిద్దబడ్డది
అపాయకరమైన ఆయుధములు లేక ఏదేని సాధనముల ద్వారా స్వచ్ఛందము గా ఘాతను కలుగజేయట.

324. 334వ పరిచ్ఛేదపు నిబంధనలు వర్తించు సందర్భములో తప్ప, షూట్ చేయుట, పొడుచుట, లేక సరకుల కొరకైన ఏదేని ఉపకరణము ద్వారా గాని దాడిచేయు ఆయుధముగా వాడబడినయెడల మరణమును కలిగించగల ఏదేని ఉపకరణము ద్వారాగాని, నిప్పు లేక ఏదేని వేడి పదార్ధము ద్వారా గాని, ఏదేని విషము లేక ఏదేని క్లారక పదార్ధము ద్వారా గాని, ఏదేని ప్రేలుడు పదార్థ ముద్వారా గాని, శ్వాస పీల్చుకొనుట, మింగుట లేక రక్తములోనికి ఎక్కించుటవలన మనుష్యుని శరీరమునకు హాని కలిగించు ఏదేని పదార్ధము ద్వారా గాని, ఏదేని జంతువు ద్వారా గాని, స్వచ్ఛందముగా ఘాతను కలుగజేయు వారెవరైనను, మూడు సంవత్సరములదాక ఉండగల కాలావధికి రెంటిలో ఒక రకపు కారావాసముతో గాని, జుర్మానాతోగాని, ఈ రెండింటిలోగాని శిక్షింపబడుదురు.

స్వచ్చందము గా దారుణమైన ఘాతను కలిగించినందుకు శిక్ష.

325. 335వ పరిచ్ఛేదపు నిబంధనలు వర్తించు సందర్భములో తప్ప, స్వచ్ఛందముగా దారుణమైన ఘాత కలుగజేయు వారెవరైనను ఏడు సంవత్సరములదాక ఉండగల కాలావధికి రెంటిలో ఒక రకపు కారావాసముతో శిక్షింపబడుదురు మరియు జుర్మానాకు కూడ పాత్రులగుదురు.

అపాయకరమైన ఆయుధములు లేక సాధనముల ద్వారా స్వచ్ఛందముగా దారుణమైన ఘాతను కలిగించుట,

326. 335వ పరిచ్ఛేదపు నిబంధనలు వర్తించు సందర్భములో తప్ప, షూట్ చేయుట, పొడుచుట, లేక నరుకుట కొరకైన ఏదేని ఉపకరణము ద్వారా గాని, దాడిచేయు ఆయుధముగా వాడబడిన యెడల మరణమును కలిగించగల ఏదేని ఉపకరణము ద్వారా గాని, నిప్పు లేక ఏదేని వేడి పదార్ధము ద్వారా గాని, ఏదేని విషపు లేక ఏదేని కారక పదార్ధము ద్వారా గాని, ఏదేని ప్రేలుడు పదార్ధము ద్వారా గాని శ్వాస పీల్చుకొనుట, మింగుట లేక రక్తములోనికి ఎక్కించుట వలన మనుష్య శరీరమునకు హాని కలిగించు ఏదేని పదార్ధము ద్వారా గాని, ఏదేని జంతువు ద్వారా గాని, స్వచ్చందముగా దారుణమైన ఘాతను కలుగజేయు వారెవరైనను, యావజ్జీవ కారావాసముతో గాని, పది సంవత్సరములదాక ఉండగల కాలావధికి రెంటిలో ఒక రకపు కారావాసముతో గాని శిక్షింపబడుదురు, మరియు జుర్మానాకు కూడ పాత్రులగుదురు.

ఆస్తిని బలవంతముగ గ్రహించుటకు లేక శాసన విరుద్ధ కార్యమును నిర్భంధ పెట్టి చేయించుటకు స్వచ్ఛందముగ ఘాతను కలుగజేయుట.




327. బాధితుని నుండి లేక బాధితుని హితాభిలాషియగు ఎవరేని వ్యక్తి నుండి ఏదేని ఆస్తి నైనను, విలువగల సెక్యూరిటీనై నను, బలవంతముగ గ్రహించు నిమిత్తముగాని, బాధితుని లేక అట్టి బాధితుని హితాభిలాషియగు ఎవరేని వ్యక్తిని, శాసన విరుద్ధమైనట్టి , లేక అపరాధము చేయుటకు వీలు కలిగించునట్టి దేనినై నను చేయుటకై నిర్భంధ పెట్టు నిమిత్త ముగాని, స్వచ్ఛందముగ ఘాతను కలుగజేయు వారెవరైనను, పది సంవత్సరములదాక ఉండగల కాలావధికి రెంటిలో ఒక రకపు కారావాసముతో శిక్షింపబడుదురు, మరియు జుర్మానాకు కూడ పాత్రులగుదురు.

ఆపరాధమును చేయవలెనను ఉద్దేశ్యముతో విషము మొదలగు వాటిని ప్రయోగించి ఘాతను కలిగించుట.

328, ఏ వ్యక్తి కైనను ఘాతను కలిగించవలెనను ఉద్దేశముతో గాని, ఒక అపరాధమును చేయవలెనను లేక చేయుటకు వీలు కలిగించవలెనను ఉద్దేశముతో గాని, తాను తద్వారా ఘాతను కలిగించగలనని ఎరిగి యుండి గాని, అట్టి వ్యక్తి కి ఏదేని విషమునై నను, మైకము, మత్తు లేక అనారోగ్యము కలిగించు ఏదేని ఓషధిని, లేక ఇతర వస్తువునై నను పెట్ట లేక అతను పుచ్చుకొనునట్లు చేయు వారెవరైనను, పది సంవత్సరములదాక ఉండగల కాలావధికి రెంటిలో ఒక రకపు కారావాసముతో శిక్షింపబడుదురు, మరియు జుర్మానాకు కూడ పాత్రులగుదురు.

ఆస్తిని బలవంతముగా గ్రహించుటకు లేక శాసనవిరుద్ధ కార్యమును నిర్బంధ పెట్టి చేయించుటకు స్వచ్ఛందముగా దారుణమైన ఘాతను
కలిగించుట.

329. బాధితుని నుండి, లేక బాధితుని హితాభిలాషియగు వ్యక్తి నుండి ఏదేని ఆస్తి నైనను, విలువగల సెక్యూరిటీ నైనను, బలవంతముగ గ్రహించు నిమిత్త ముగాని, బాధితుని లేక అట్టి బాధితుని హితాభిలాషియగు ఎవరేని వ్యక్తిని శాసన విరుద్ధ మైనట్టి లేక అపరాధము చేయుటకు వీలు కలిగించునట్టి దేనినై నను చేయుటకై నిర్భంధ పెట్టు నిమిత్త ముగాని వ్యక్తి కి స్వచ్ఛందము గా దారుణమైన ఘాత కలిగించు వారెవరైనను యావజ్జీవ కారా వాసముతో గాని లేక పది సంవత్సరములదాక ఉండగల కాలావధికి గాని రెంటిలో ఒక రకపు కారావాసముతో గాని శిక్షింపబడుదురు.

బలవంత పెట్టి నేరమును ఒప్పించుటకు లేక బలవంత పెట్టి ఆస్తిని తిరిగి ఇప్పించుటకు స్వచ్ఛందముగా ఘాతము కలిగించుట.

330. బాధితుని లేక బాధితుని హితాభిలాషియగు ఎవరేని వ్యక్తిని బలవంత పెట్టి, ఏదేని నేరము చేసినట్లు ఒప్పించుటకు గాని, ఏదేని అపరాధము లేక దుష్ప్రవర్తన కనిపెట్టుటకు దారితీయగల ఏదేని సమాచారమును ఇచ్చునట్లు చేయు నిమిత్తము గాని, ఏదేని ఆస్తి ని, లేక విలువగల 'సెక్యూరిటీని తిరిగి ఇచ్చుటకు, లేక తిరిగి ఇచ్చునట్లు చేయించుటకు, లేక ఏదేని క్లెయిమును లేదా ఆధ్యర్ధనను తీరునట్లు చేయుటకు, లేక ఏదేని ఆస్తి లేదా విలువగల సెక్యూరిటీ తిరిగి ఈయబడుటకు దారితీయగల సమాచారము నిచ్చునట్లు చేయుటకు, ఆ బాధితుని లేక బాధితుని హితాభిలాషియగు ఎవరేని వ్యక్తిని నిర్బంధ పెట్టు నిమిత్త ముగాని, స్వచ్ఛందముగా ఘాత కలిగించు వారెవరైనను, ఏడు సంవత్సరముల దాక ఉండగల కాలావధికి రెంటిలో ఒక రకపు కారావాసముతో శిక్షింపబడుదురు మరియు జుర్మానాకు కూడ పాత్రులగుదురు.



ఉదాహరణములు




(ఏ) 'ఏ' అను పోలీసు అధికారి, 'జడ్'ను నేరము చేసినట్లు ఒప్పుకొనునట్లు చేయించుట కై 'జడ్'ను చిత్రహింసకు గురి చేయును. 'ఏ' ఈ పరిచ్ఛేదము క్రింద అపరాధము చేసినవాడగును.

		 ఈ పేజీలో చివరి మార్పు 11 ఫిబ్రవరి 2023న 10:01కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

